
hierdie studie nie aandag gegee aan sintaksis nie. In die laaste hoofstuk sal gepoog
word om ’n samevatting te gee van die belangrikste resultate.

1.5 BEGRENSING

Soos reeds gemeld, word hierdie studie begrens tot dié mate dat slegs die
Akkadiese dialek van die Hatti-tekste wat by Ugarit gevind is, bestudeer word.
Daar bestaan nagenoeg 71 tekste wat in Hatti ontstaan het en by Ugarit teruggevind
is. Weens redes wat hieronder breedvoerig bespreek sal word, is daar vanuit hierdie
71 tekste ’n seleksie van 21 tekste gemaak, waarop hierdie studie begrond word.

As gevolg van die vergelykende aard van hierdie studie is daar gepoog om sover
moontlik aan dieselfde sake aandag te gee as waaraan Huehnergard (1979, 1989)
aandag gee. Enkele afdelings van Huehnergard is egter oor die hoof gesien,
hoofsaaklik omdat daar nie genoeg gegéwens in hierdie studie gevind is waarvolgens
juiste afleidings gemaak sou kon word nie. In ander gevalle is die onderwerpe wat
Huehnergard bespreek aangevul deur onderwerpe wat van belang is vir hierdie
studie.

Soos reeds genoem, word daar nie met hierdie studie gepoog om ’n volledige
beeld van die Hatti-dialek te gee nie, want daarvoor sou tekste bestudeer moet word
wat ook by ander plekke as Ugarit gevind is. Ten spyte van die begrensing van
hierdie studie, vorm dit steeds 'n belangrike onderdeel in die rekonstruksie van die
Akkadiese dialek van Hatti.



2. HOOFSTUK 2: DIE KORPUS

Met die oog op ’'n vergelykende studie word die korpus, wat bestaan uit 21
tekste, aan die hand van Huehnergard (1979:17-19) in drie groepe verdeel, naamlik:
briewe, staatsverdrae en regsgedinge. Soos reeds gemeld, is hierdie tekste 'n
seleksie uit sowat 71 tekste. Die redes waarom ’n relatiewe klein groep van hierdie
tekste in hierdie studie behandel word, is die volgende:

In die eerste plek is 'n hele aantal van die tekste baie gebroke en dus nie geskik
vir hierdie studie nie, byvoorbeeld RS 17.04, RS 17.35, RS 17.62, RS 17.229, RS
17.339A+B, RS 17.344, RS 17.366, RS 17.457, RS 17.459, RS 18.273 en RS 19.122
(vgl. ook Huehnergard 1979:7-8). Tweedens-is 'n aantal van die gepubliseerde
tekste duplikate (vergelyk byvoorbeeld RS 17.227 met RS 17.330, RS 17.347, RS
17.372, RS 17.446, en RS 17.130 met RS 17.461, RS 18.03). Alhoewel van die
duplikaattekste in hierdie studie gebruik sal word, word sodanige tekste nie
hieronder gelys nie. Waar duplikate gebruik word, sal dit pertinent so gemeld word.
Derdens bestaan daar oor ’n groot aantal van die tekste onsekerheid of hulle wel
hul oorsprong in Hatti gehad het. Met betrekking tot 25 van die tekste kan nie met
sekerheid gesé word of hulle wel in Hatti ontstaan het nie (vgl. KUhne 1976:129-
165). Dit val buite die grense van hierdie studie om te bepaal of hierdie tekste wel
in Hatti ontstaan het, al dan nie. Hierdie studie het eerder ten doel om te bepaal
wat die kenmerke is van die tekste wat inderdaad by Hatti ontstaan het. Na
aanleiding van die resultate van hierdie studie kan daar moontlik in ’n latere studie
aan bogenoemde probleem aandag gegee word. Met die genoemde redes in
gedagte, word gemeen dat 21 tekste wel verteenwoordigend is wanneer ’n studie na
die Hatti-tekste, soos gevind by Ugarit, onderneem word.

Die tekste word vervolgens onder drie verskillende hoofde gelys. Daar word
verwys na die opgrawingsnommer van die betrokke teks, gevolg deur 'n aanduiding
(tussen hakies) van waar die teks gepubliseer is. Vanaf hoofstuk 3 sal hierdie
opgrawingsnommer aangedui word met daaropvolgend die reé€l(s) waarna verwys
word. ’'n Reél op die voorkant van ’n kleitablet sal weergegee word as: 17.132:1,
terwyl 'n reél op die agterkant van 'n tablet aangedui word met die afkorting Vo.
(verso) né die betrokke verwysing, byvoorbeeld: 17.237:5’ Vo. Vir onderstaande
indeling is daar van die studies van C. KUhne (1974:129-156; 1975:515-516) gebruik
gemaak.





































































































































































































